Мәтінді тілдік талдаудың қарапайым үлгілері
Болашақ бастауыш сынып мұғалімі оқу бағдарламасына енген ақын-жазушылар шығармаларының мәтінін жан-жақты талдай алатын болуы тиіс.
Талдауға ұсынылған мәтіндердің тақырыбын аша отырып, сол шығарма идеясына қызмет ететін тілдік фактілерге талдау жасау керек. Мәтінді мазмұндау, мәнерлеп оқу, мәтін түрлерімен таныстыру, мәтін бойынша сұрақ қоя білуге үйрету. Шығарманың тақырыбы мән идеясын, тәрбиелік мәнін түсіну, мәтіндегі бейнелі сөздерді, көркемдегіш құралдарды тани білу секілді жұмыстар жүргізу нәтижесінде жүзеге асады. Көркем мәтін -аяқталған біртұтас құрылым. Мәтінде тілдік талдау көркем мәтіндегі пайдаланылған, әдеби шығарманы дұрыс ұсынуға тікелей қатысы бар тілдік тұлғалардың мән-мағыналары мен қолданылу жағдайларын ашып беру. Тілдік талдаудың негізгі объектісі - шығарманың сөздік қоры. Сөздік құраммен жұмыс жазушы қолданған сөздердің мағынасын ашып, айқындау үшін қажет. Өйткені, сөз мағынасы тілдің ең өзгергіш бөлігі, ол оқушыға түсініксіз болса, мәтінді түсіндіруге қиындық келтіреді.
Бұл жұмыстарды төмендегідей бағыт бойынша жүргізуге болады.
- жаңа сөздерді үйрету, олардың мағынасын меңгеру;

-  бейнелі сөздерді үйрету;
-  синоним, омоним, антонимдермен жұмыс;
- кеп мағыналы сөздермен жұмыс;
-  тұрақты сөз тіркестерімен жұмыс. 
Ана тілі - бастауыш мектептегі негізгі де маңызды пән, имандылыққа, адамгершілікке тәрбиелеудің негізгі, қарым-қатынас жасау мен дүние танудың құралы, баланың интеллектісі мен шығармашылығын дамытудың арнасы. Ана тілінің байлығы мен осы тілде жасалған әдебиет арқылы оқушының рухани деңгейі артады.
Қазақ тілі пәнін оқып-үйрену барысында балалардың өздерінің сөйлеу дағдылары да ұштала түседі, олар өз ойларын ауызекі және жазба тілде бейнелейді, тіл туралы материалдар осы тілді қолданудың ең жарқын үлгісі болып табылатын әдеби туындылар, жеке-жеке бөліктер арқылы түсіндірілетін тіл теориясы - осының бәрі интегративті ұштастырыла меңгерілуі тиіс.
Жаңа сөздерді үйрету әдетте сөздік жұмысын жүргізу нәтижесінде меңгертіледі.
"Ана тілі" оқулықтарының (2,3-сынып), "Өткен өмірден", "Өнегелі өмір" тарауларында берілген мәтіндерден балалардың түсінігіне ауыр сөздерді көптеп кездестіруге болады.
Бұқар жырау Қалқаманұлының "Батырлар туралы" жырынан үзінділерді оқыту барысында мына сөздердің мағынасы ашылуы тиіс:
Еңкеріс - кездейсоқ, күгпеген жерден;
Бейқұтшылық - бейбіт күн, тыныштық;
Көбем - шыдамды, төзімді, мықты деген мағынада;
Берен - батырлар киетін сауыт, киім;
Ерен - ерекше, қаһарман.
Бұл сөздердің мағынасын контексте қолдануына байланысты түсіндіру керек. Ол үшін:
1.   Бұқар жырау Бөгенбайды неге теңейді?
2.  Бұқар жырау Қабанбайды қалай суреттейді?
3.  Бұқар жырау Наурызбайды қалай суреттейді? деген сұрақтармен жұмыс жасап, төмендегідей кесте толтыртуға болады:
	
	Ұйқасып
тұрған сөздер
	Түсініксіз сөздер
	Бейнелі сөздер

	Бөгенбай
	
	
	

	Қабанбай
	
	
	

	Наурызбай
	
	
	


Жаңа сөздер үйретілген соң "Батыр -ел тірегі" деген тақырыпшамен өлең сөзді қара сөзбен әңгімелеп беруді тапсыруға болады. Әңгіме барысында жаңа үйренген сөздерді қолдануына назар аудару керек.
3-сыныпта "Өнегелі өмір" тарауындағы мәтіндердің сөздік құрамымен жұмыс жасау кезінде де жаңа сөздер мен сөз тіркестерінің мағыналарын меңгерту оңайға түспейді. "Қазақ, қалмақтың тыныштығы болсын" деген мәтінде:
Құлағы жоқ шұнақ - бұл жерде: туысқаны жаман.
Құйрығы жоқ шолақ - бұл жерде: баласы жоқ.
Жауы желкесінде - бұл жерде: тұлдыр жалаңаш кедей.
Мәтінде: "Мына отырған Балта керей Тұрсынбай құлағы жоқ шұнақ, құйрығы жоқ шолақ екен, ерлігінде де еңбекшілдігінде де міні жоқ, жалғыз-ақ айыбы-жауы желкесінде екен" делінген. Аталған сөз тіркестерінің мағынасын түсіндіргеннен кейін оқушыларға Балта керей Тұрсынбайға өз сөздерімен сипаттама беруді тапсыруға болады. Сонымен бірге "Мынау отырған Жәнібек екі аяқты, бір бастының сырттаны екен" деген сөйлемдегі "сырттан" сөзінің мағынасы "сұлтан", "төре" деген ұғымды беріп тұрғанын айта кету керек.
"Халық қорғаны" деген мәтінді оқытуда:
Жасақ - әскер.
Жарақ - құрал, қару.
Пырақ - жүйрік ат, тұлпар сездерінің мағынасын түсіндірумен қатар басқаша атауларын, халық ауыз әдебиеті үлгілерінде кездесу жағдайларын еске түсіріп, басқа мәтіндердегі осы мағыналас сөздермен байланысты қарастыру керек.
Жасақ - қол, қолбасшы т.б.
Жарақ - жақ, пайда, садақ, сойыл, қылыш, т.б.

Пырақ - сәйгүлік.
Сонымен бірге "Дарабоз", "Халық қорғаны", "Алмас қылышты ардагер", мәтіндерінде "бітім" деген сөз мәні байлам, келісім, тоқтам, шешім, мәміле мағыналарымен ашылады.
Жаңа сөздерді үйрету, мағынасын меңгерту үстінде оқушыларды "Қазақ тілінің түсіндірме сөздігімен" жұмыс жасауға да үйрету керек.
Бастауыш мектеп жасындағы оқушылардың білім, білік, дағдысына қойылатын талаптардың бірі - мәтіннен бейнелі сөздерді таба білу (теңеу, салыстыру).
Бейнелі сөздерді "Кедейдің ауыр тұрмысын ақын қалай бейнелеген?" ("Кедей", С.Торайғыров) "Ақын халық басындағы ауыр күнді неге теңейді?" ("Нүркен" Несіпбек Айтов) деген сияқты қарапайым сұрақтармен мәтінен ажыратып алған соң тақтаға немесе дәптерге жаздырып, мағынасы түсіндіріледі. Мысалы: "Халық қорғаны" мәтінінде:
                                  жау тигенде

                                  түрулі тұрған құлағым

Қабанбай                  белдеудегі пырағым

                                  төскейде асқан бұлағым деп 

                                  суреттеледі

"Алмас қылышты ардагер" деген мәтінде де
"Қиядан қиқу төгілсе
Атының басын тартпаған,
Қисапсыз қол көрінсе...
... Қарсыласқан асылдар
Қорғасындай балқыған..." деген жолдардың мәнін ұғыну үшін мұғалімнің көмегі қажет.
"Аманкелді батырым" деген өлең жолдарынан да "жауар бұлттай түнеріп", "жасындай жауға тиген" деген теңеулермен терең таныстыра кету керек.
Мәтінмен жұмыс барысында оқушылардың қабылдауына лайық, жиі қолданылатын синоним, омоним, антоним сөздермен, тұрақты тіркестермен, көп мағыналы сөздермен практикалық түрде таныстыру мақсат етілуі тиіс. Терминдері аталмай, қарапайым сұрақтармен мәтіннің сөздік құрамынан ажыратылып алынады.
- "Қуат" сөзінің мағыналас қатарын тап.
-   "Өрескел, өкпелдік, содырлық" сөздерін тағы қалай айтуға болады?
-  "Борыш" сөзінің мағыналас қатарын тап.
-  "Аптап, қуаң" сөздеріне қарама-қарсы мәнді тіркестерді жаз.
-  "Көргенді" сөзінің мағыналас қатарын тап деген сияқты жұмыстарды сабақ үстінде де, үйден де орындату керек. Тұрақты сөз тіркестерімен де жұмыс жасау. "Қас пен көздіңарасыңда" деген жерді басқа сөзбен қалай айтуға болады?, "Ала жібін аттамау" дегенді қалай түсінесің? деген сияқты сұрауларға жауап алу нәтижесінде жүреді. "Жерден жеті қоян тапқандай", "Таяқ сілтем жер", "Өз қолын өзі кесе алмай", "Он екіде бір гүлі ашылмай", "Қамшының сабындай", "Діңкесі құрып" т.б. сөздердің мағынасы ашылып, дәптерге жазылуы тиіс.
Мәтіндерде көп мағыналы сөздер де, нақыл сөздер мен мақал-мәтелдер де көптеп кездеседі. Әр сабақта олармен жұмыс ойын түрінде, сайыс түрінде де   3 ұғымды ұйымдастыруды қажет етеді.  
Сонымен, мәтінді тілдік талдаудың қарапайым үлгілерін жүргізу:                  
-  оқушылардың шығарманың түпкі мазмұн-мәнін түсінуін, эмоциялық қабылдауын (кейіпкердің көңіл-күйіне ортақтасу, күйіну, сүйіну, т.б. қамтамасыз етеді).
- оқушыларға мәтіндегі сөздер мен сөз   тіркестерін, сөйлем мен сөйлеу үлгілерін үйрете отырып, ана тіліміздегі сөз мағыналарының түрленуіне көңіл аударту.
-  оқушыларды шығармадағы көркем бейненің ерекшеліктерін аша білуге бағыттау;
-  оқушылардың ауызша және жазбаша байланыстырып сөйлеуін ойын еркін жеткізу, сауатты да мәнді, түсінікті жаза білуін дамыту сияқты міндеттерді шешеді.

